
Həmin gün:
– Prezident İlham Əliyev xalqa müraciət 

edib. Dövlətimizin başçısı müraciətdə 
deyib: “Müzəffər Azərbaycan Ordusu döyüş 
meydanında yeni qələbələr qazanır. Bu 
qələbələr hər bir Azərbaycan vətəndaşını 
sevindirir. Torpaqlarımızı 30 ilə yaxın işğal 
altında saxlayan düşmən döyüş meydanında 
Azərbaycan Ordusunun gücünü görür. Biz 
öz torpağımızda vuruşuruq, öz torpağımızı 
qoruyuruq və işğalçıları bundan sonra da öz 
torpaqlarımızdan qovacağıq”.

Ali Baş Komandan daha sonra 
Azərbaycanın yaşayış məntəqələrinin azad 
edilməsi haqqında məlumatı diqqətə çatdırıb:

“Füzuli rayonu – azad edilmiş 
kəndlərin adları: Dördçinar, Kürdlər, Yuxarı 
Əbdürrəhmanlı, Qarğabazar, Aşağı Veysəlli, 
Yuxarı Aybasanlı.

Cəbrayıl rayonu – azad edilmiş kəndlər: 
Safarşa, Həsənqaydı, Fuğanlı, İmambağı, 
Daş Veysəlli, Ağtəpə, Yarəhmədli.

Xocavənd rayonu – azad edilmiş yaşayış 
məntəqələrinin siyahısını çatdırıram: 
Ağcakənd, Mülküdərə, Daşbaşı, Günəşli 
(Günəşli kəndinin keçmiş adı Noraşen 
idi), Vəng. Bu kəndə yeni Azərbaycan adı 
verirəm. Bundan sonra Vəng kəndi Çinarlı 
kəndi adlandırılsın. Adı mübarək olsun!

Zəngilan rayonu. Şanlı Azərbaycan 
Ordusu Zəngilan rayonu ərazisinə də daxil 
olub, girib və yaşayış məntəqələrinin azad 
olunması təmin edilib. Zəngilan rayonu 
ərazisində yerləşən yaşayış məntəqələrinin 
adlarını çəkirəm: Havalı kəndi, Zərnəli kəndi, 
Məmmədbəyli kəndi, Həkəri kəndi, Şərifan 
kəndi, Muğanlı kəndi və Zəngilan şəhəri! 
Zəngilan bizimdir! Qarabağ bizimdir!”;

***        
Birinci vitse-prezident Mehriban Əliyeva 

Füzuli, Cəbrayıl, Xocavənd, Zəngilan 
rayonlarının bir sıra kəndlərinin və Zəngilan 
şəhərinin işğaldan azad olunması ilə bağlı 
rəsmi “Instagram” səhifəsində paylaşım 
edib: “Füzuli, Cəbrayıl, Xocavənd və 
Zəngilan rayonlarının bir sıra kəndlərinin və 
Zəngilan şəhərinin işğaldan azad olunması 
münasibətilə xalqımızı təbrik edirəm. 
Yaşasın Azərbaycan xalqı və Azərbaycan 
Ordusu! Uca Tanrı xalqımızı, Vətənimizi 
və Prezidentimizi qorusun! Qarabağ 
Azərbaycandır!”.

***        
Türkiyə Böyük Millət Məclisinin Sədri 

Mustafa Şentop Milli Məclisdə çıxış edib.  O 
bildirib ki, Ermənistan keçmişdə törətdiyi 
cinayətlərin cəzasını çəkmədiyinə görə, 
fürsət tapdıqca yenidən Azərbaycan 
torpaqlarına hücum edir. Ancaq bu dəfə 
heç gözləmədiyi bir reaksiya ilə qarşılaşdı. 
Qəhrəman Azərbaycan Ordusu Ermənistanın 
təcavüzlərinə cavab vermək və Qarabağı 
işğaldan azad etmək üçün sürətlə hərəkətə 
başladı. Qarabağdakı bir çox ərazilər 
işğaldan azad edildi. İnşallah, bütün torpaqlar 
işğaldan azad ediləcək.

***        
Müdafiə Nazirliyi cəbhədəki vəziyyət 

haqqında məlumat yayıb:  
– Ağdərə-Ağdam, Füzuli-Hadrut-Cəbrayıl 

və Qubadlı-Zəngilan istiqamətlərində 

müqavimət göstərməyə cəhd edən düşmənə 
qarşı döyüş əməliyyatları müxtəlif intensivliklə 
davam edib. Düşmən müdafiə mövqelərimizi 
atıcı silahlar, minaatanlar və toplardan atəşə 
tutub;

– Azərbaycan Ordusu tərəfindən həyata 
keçirilən fəaliyyətlər nəticəsində cəbhənin 
müxtəlif istiqamətlərində düşmənin canlı 
qüvvəsi, 2 ədəd T-72 tankı, 4 ədəd BM-21 
“Qrad” YARS, 1 ədəd D-30 haubitsa topu və 
5 ədəd avtomobil texnikası sıradan çıxarılıb;

– Azərbaycan Ordusunun endirdiyi 
artilleriya zərbələri nəticəsində Ermənistan 
silahlı qüvvələrinin 1-ci motoatıcı alayının 
müdafiə sahəsində düşmən bölmələrinin 
şəxsi heyəti arasında çoxlu sayda ölən 
və yaralanan olub. Alayın 1-ci motoatıcı 
taborunun şəxsi heyəti və döyüş texnikası 
tamamilə sıradan çıxarılıb. Alay komandirinin 

müavini Hovik Melkumyan, digər vəzifəli 
şəxs Qor Mirzoyan, həmçinin alayın müdafiə 
zolağında mövqe tutan xüsusi təyinatlı 
bölmənin komandiri kapitan Vahab Asetryan 
zərərsizləşdirilib;

– Azərbaycan Ordusunun həyata keçirdiyi 
tədbirlər nəticəsində 2-ci motoatıcı alayın 
müdafiə sahəsində düşmənin bir bölməsi 
döyüş mövqelərini tərk edərək geri çəkilib;

– 5-ci dağatıcı alayın müdafiə sahəsində 
düşmən bölmələrinin şəxsi heyəti arasında 
çoxlu sayda ölən və yaralananlar olub; 

– 18-ci motoatıcı diviziyasının müdafiə 
zolağında yerləşdirilən muzdlulardan ibarət 
“Legion” dəstəsi və ehtiyatdan çağırılmış 
hərbi vəzifəlilər döyüşlərdə iştirak etməkdən 
imtina edib;

– 10-cu dağatıcı diviziyanın müdafiə 
zolağına gətirilmiş kəşfiyyat bölüyü canlı 
qüvvə baxımından itkilərə məruz qalıb. Şəxsi 
heyətin üçdə ikisini itirən bölmə mövqeləri 
ataraq geri çəkilməyə məcbur olub;

– Füzuli rayonu istiqamətində əks-
hücuma keçən düşmən bölmələrindən birinin 
30 nəfər şəxsi heyəti Azərbaycan Ordusunun 
atəşi nəticəsində darmadağın edilib;

– 246-cı alayın müdafiə sahəsində alay 
komandiri polkovnik Tatul Qazaryan, alay 
komandirinin müavini Armen Ohanyan və 
3-cü taborun komandiri xüsusi tədbirlər 
nəticəsində zərərsizləşdirilib.

***        
Ermənistan silahlı qüvvələrinin dinc 

əhalimizə qarşı törətdiyi cinayət faktları üzrə 
Azərbaycanın Baş Prokurorluğu tərəfindən 
37 cinayət işi başlanıb. Ərazidə həyati 
təhlükənin olmasına baxmayaraq, prokuror 
və müstəntiqlər tərəfindən əməliyyat-istintaq 
tədbirləri həyata keçirilməkdədir.

Bu barədə Baş prokuror Kamran 
Əliyev Şanxay Əməkdaşlıq Təşkilatına üzv 
dövlətlərin Baş prokurorlarının videokonfrans 
formatında keçirilən 18-ci iclasında çıxış 
edərkən deyib.

Baş prokuror bildirib ki, sentyabrın 27-dən 
etibarən bu günədək Ermənistanın mülki 
əhaliyə qarşı törətdiyi cinayətlər nəticəsində 
7-si uşaq, 19-u qadın olmaqla 61 mülki şəxs 
həlak olub, 300-dən çox mülki vətəndaş ağır 
yaralanıb. Ümumilikdə 2500-dən çox yaşayış 
evi və mülki obyektə ciddi ziyan vurulub.

“Xalq qəzeti”

Dinamik inkişaf ölkəmizin 
nüfuzunu daha da gücləndirir
(əvvəli 1-ci səhifədə)

Onu da vurğulayaq ki, ölkəmizdə 
əhalinin sağlamlığı və sosial 
müdafiəsi, səhiyyə sisteminə çıxış və 
əlçatanlıq amillərinin qarşıya prioritet 
vəzifə kimi qoyulması insanların sağ-
lam həyat şəraitinin təmin edilməsi ilə 
yanaşı, iqtisadi fəaliyyətin bərpasına 
da zəmin yaradır.  

Hazırda Azərbaycan Prezidenti 
İlham Əliyevin rəhbərliyi ilə 30 ildən 
artıq dövr ərzində təbii sərvətləri 
istismar edilən, hərbi məqsədlər 
üçün istifadə olunan, dağıdılaraq 
yararsız hala salınan şəhər və 
kəndlərin bərpası dövlətimiz qarşı-
sında dayanan ən vacib vəzifələrdən 
birinə çevrilib. Azad olunan ərazilərdə 
əhalinin məskunlaşdırılması, onların 
həyat şəraitinin təmin edilməsi, da-
yanıqlı və davamlı iqtisadi fəallığının 
reallaşdırılmasına yönəldilən infrast-
ruktur layihələrinin hazırlanması, 
dövlət xidmətlərinin təmin olunması, 
müdafiə xarakterli işlərin icrası ilə 
bağlı ortaya çıxan zəruri xərclərin 
maliyyələşdirilməsi ortamüddətli dövr 
ərzində dövlət büdcəsi qarşısında 
mühüm çağırışlar yaradıb. 

Pandemiya şəraitində həyata 
keçirilən tədbirlərin nəticəsidir ki, 
bu gün respublikada sosial-iqtisadi 
nailiyyətlərin davamlılığı və dayanıqlı 
inkişaf üçün etibarlı zəmin yaradılıb. 
Təsadüfi deyildir ki, dünyada yaşanan 
ən ağır maliyyə və iqtisadi böhran 
şəraitində belə Prezident İlham 
Əliyevin çevik, praqmatik siyasəti 
sayəsində Azərbaycan xarici iqtisa-
di təsirləri neytrallaşdırıb, nəzərdə 
tutulan bütün sosial-iqtisadi proqram-
lar tam icra edilib, iqtisadiyyatımız 
artıb. Bütün bunlara nail olunmasında 
isə iqtisadiyyatın şaxələndirilməsi, 
neftdən asılılığın minimuma 
endirilməsi, sahibkarlıq fəaliyyətinin 
genişləndirilməsi tədbirləri xüsusi 
önəm kəsb edib.

Azərbaycan əvvəlki illərdə olduğu 
kimi, cari ilin ötən aylarında da 
Prezident İlham Əliyevin rəhbərliyi 
ilə dinamik inkişaf yolu keçib, bütün 
sahələrdə ciddi nailiyyətlər əldə edilib, 
respublikamız öz iqtisadi tərəqqisi 
ilə inkişafın milli modelini formalaş-
dırıb. Ölkəmizin hərtərəfli inkişafı, 

verilən hər bir vədin konkret əməli 
işdə öz təsdiqini tapması xalq-iqtidar 
birliyini daha da möhkəmləndirib, 
vətəndaşların Prezident İlham 
Əliyevin ətrafında sıx birləşməsini 
gerçəkləşdirib. Dövlət başçısının 
rəhbərliyi ilə reallaşdırılan mükəmməl 
iqtisadi strategiya nəticəsində islahat-
ların davamlılığı təmin edilib, iqtisadi 
inkişaf daha da sürətlənib.

Bütün bunlar rəsmi statistik 
göstəricilərdə daha aydın nəzərə 
çarpır. Belə ki, bu ilin yanvar-sentyabr 
aylarında Azərbaycanda 62 877,4 
milyon manatlıq və ya əvvəlki ilin eyni 
dövrü ilə müqayisədə 4,8 faiz çox 
ümumi daxili məhsul (ÜDM) istehsal 
olunub. İqtisadiyyatın neft-qaz sekto-
runda əlavə dəyər 1,4 faiz, qeyri-neft 
sektorunda isə 6,2 faiz artıb.

ÜDM istehsalının 40,1 faizi 
sənaye, 10,3 faizi ticarət; nəqliyyat 
vasitələrinin təmiri, 7,1 faizi nəqliyyat 
və anbar təsərrüfatı, 6,9 faizi kənd 
təsərrüfatı, meşə təsərrüfatı və 
balıqçılıq, 5,2 faizi tikinti, 1,8 fai-
zi informasiya və rabitə, 1,1 faizi 
turistlərin yerləşdirilməsi və ictimai 
iaşə sahələrinin, 18,4 faizi digər 
sahələrin payına düşüb, məhsula və 
idxala xalis vergilər ÜDM-in 9,1 faizini 
təşkil edib.

Azərbaycanın qeyri-neft ÜDM-i də 
artıb. Belə ki, cari ilin yanvar-sentyabr 

aylarında Azərbaycanın qeyri-neft 
ÜDM-in artım tempi 6,2 faiz təşkil 
edib. Neft-qaz ÜDM-i isə 1,4 faiz 
artıb.

Beləliklə, 2021-ci ilin yanvar-sent-
yabr aylarında ölkədə 62,877 milyard 
manatlıq və ya əvvəlki ilin eyni dövrü 
ilə müqayisədə 4,8 faiz çox ümumi 
daxili məhsul istehsal olunub.

Qeyd edək ki, Dünya Bankının 
Avropa və Mərkəzi Asiya regionu 
üzrə yenilənmiş hesabatında bu il 
Azərbaycanda qeyri-neft ÜDM-in 
istehsalının 7,1 faiz səviyyəsində 
artacağı gözlənildiyi bildirilir. Artımın 
əsas drayverləri xidmət sektorunun 
aktivləşməsi, kənd təsərrüfatı və qey-
ri-enerji istehsalında güclü böyümə 
olacaq.

Hesabat dövründə ölkənin  
sənaye müəssisələrinin fəaliyyətində 
də müsbət irəliləyiş nəzərə çarpır. 
Belə ki,  2021-ci ilin yanvar-sentyabr 
aylarında 36,6 milyard  manatlıq 
və ya 2020-ci ilin müvafiq dövrü ilə 
müqayisədə 4,5 faiz çox sənaye 
məhsulu istehsal edilib. Hesabat 
dövründə sənayenin qeyri neft-qaz 
sektorunda məhsul istehsalı 19,6 faiz 
artıb.

Sənaye məhsulunun 62,4 faizi 
mədənçıxarma sektorunda, 31,8 faizi 
emal sektorunda, 4,9  faizi elekt-
rik enerjisi, qaz və buxar istehsalı, 

bölüşdürülməsi və təchizatı sektorun-
da,  0,9  faizi isə su təchizatı, tullantı-
ların təmizlənməsi və emalı sektorun-
da istehsal olunub. 

Azərbaycanın xarici ticarət 
dövriyyəsində də müsbət göstəricilər 
əldə olunub. Bu sahədə müsbət saldo 
2 dəfədən çox artıb. 

Hesabat dövründə  Azərbaycan 
xarici ölkələrlə 22 974,3 milyon ABŞ 
dolları dəyərində ticarət əməliyyatı 
aparıb. Bu, ötən ilin eyni dövrü ilə 
müqayisədə 24,8 faiz çoxdur.

Bu ilin ilk 9 ayında xarici ticarət 
14,63 milyard dolları ixracın, 8,344 
milyard dolları isə idxalın payına 
düşüb. Son 1 ildə ixrac 38,3 faiz çox, 
idxal isə 6,7 faiz  artıb.

Son nəticədə xarici ticarətdə 
6,285 milyard dollarlıq müsbət saldo 
yaranıb. Bu, illik müqayisədə 2,3 dəfə 
çoxdur.

Bu ilin yanvar-sentyabr aylarında 
Azərbaycanın Türkiyə ilə apardığı 
ticarət mübadiləsinin həcmi 3,248 
milyard ABŞ dollar təşkil edib ki, 
bu da 2020-ci ilin analoji dövrü ilə 
müqayisədə 0,3 faiz çoxdur.

Ölkədə iqtisadi sahədə vəziyyətin 
yaxşılaşması yoxsulluğun azalma-
sına öz təsirini göstərib. Belə ki,  
Azərbaycan 2001-2015-ci illərdə 
yoxsulluğu 49 faizdən 5 faizə endirib, 
bu da əsasən ölkənin güclü iqtisadi 
göstəriciləri sayəsində illik ortalama 
11 faizlik artım tempi ilə mümkün 
olub.

Hesabat dövründə əhalinin iş 
yerləri ilə təminatında da müsbət 
nəticələr əldə olunub. Bu il sentyab-
rın 1-nə Azərbaycan iqtisadiyyatında 
muzdla çalışan işçilərin sayı ötən ilin 
eyni dövrü ilə müqayisədə 14 min 
nəfər və yaxud 0,8 faiz artaraq 1 
684,9 min nəfər olub.

Dövlət Statistika Komitəsindən 
verilən xəbərə görə, bunun 900,6 
min nəfəri dövlət, 784,3 min nəfəri 
isə qeyri-dövlət sektorunda fəaliyyət 
göstərib.

Bu ilin yanvar-avqust ayların-
da ölkə iqtisadiyyatında muzdla 
çalışan işçilərin orta aylıq nominal 
əmək haqqı ötən ilin eyni dövrünə 
nisbətən 2,2 faiz artaraq 725,6 
manat təşkil edib. İqtisadiyyatın 
mədənçıxarma sənayesi, maliyyə və 
sığorta fəaliyyəti, peşə, elmi və texniki 
fəaliyyət, informasiya və rabitə, eləcə 
də nəqliyyat və anbar təsərrüfatı 
sahələrində orta aylıq nominal 
əməkhaqqı daha yüksək olub.

“Xalq qəzeti”

Son həftələrdə xeyli gənc insanın koronavirusa yoluxaraq 
ağırlaşıb reanimasiyalara düşməsi, hətta ölməsi barədə 
xəbərlər cəmiyyətdə ciddi narahatlıq doğurur. Qeyd 

etməliyik ki, bu hal təkcə Azərbaycanda yox, bütün dünyada 
müşahidə edilir. Koronavirus gəncləşib. Mütəxəssislər bildirirlər 
ki, 12 yaşdan yuxarı yeniyetmə və gənclərin vaksinasiyaya cəlb 
edilməsinin səbəbi də məhz pandemiyanın yayıldığı ölkələrdə 
gənclərin həyatını itirməsidir. 

Bu narahatlıq yaradan gedişat 
Ümumdünya Səhiyyə Təşkilatını 
(ÜST) məcbur etdi ki, vaksinasi-
ya yaşını azaltsın. Ona görə də 
artıq 12 yaşdan yuxarı insanların 
peyvəndlənməsinə başlanıb. Qeyd 
etməliyik ki, elə üçüncü dozanı zəruri 
edən səbəblərdən biri də budur. 
Təkrar vaksinasiya indiki, “Delta” 
ştammının meydanda olduğu vaxtda 
çox vacibdir. Səhiyyə Nazirliyinin 
mütəxəssisləri bildiriblər ki, havaların 
kəskin dəyişməsi geyim seçimində 
də çətinlik yaradır. İnsanların isti 
geyinərək tərləyib sonra soyuqlaması, 
onlarda immunitetin azalmasına, bu 
da virusa tez yoluxmalarına şərait ya-
radır. Həmçinin hava şəraitinə görə, 
insanların açıq məkanlardan daha 
çox qapalı məkanlarda oturmasıdır 
ki, bu da yoluxma riskini bir qədər də 
artırır. Bu səbəbdən də risk qrupuna 
daxil olan şəxslərə, xüsusilə də tibb 
işçilərinin hamısına və 50 yaşdan 
yuxarı şəxslərə gücləndirici üçüncü 
– buster doza vurdurmaq məsləhət 
görülür.

Hər kəs bilir ki, vaksinin ikinci do-
zasından bir müddət keçdikdən sonra 
orqanizmdə zəiflik (anticisimlərin 
azalması) müşahidə edilir. Buna görə 
üçüncü dozanın könüllülük prinsipi ilə 
həyata keçirilməsi tövsiyə edilir. Çünki 
qarşıdan dəyişkən hava şəraiti gəlir 
və insanların qapalı məkanlarda daha 
çox toplaşacaqlarını nəzərə alaraq, 
demək olar ki, yoluxmaların artacağı 
gözlənilir. 

Qeyd edək ki, dünyanın müxtəlif 
ölkələrində vaksinasiya faizi artsa da, 

yoluxma dalğaları hələ də səngimir. 
Yoluxanlar arasında 2 doza vaksin 
olunanlar var  və mütəxəssislərin 
fikrincə, bundan sonra yoluxanların 
çoxu peyvənd vurduranlar olacaq. 
Bu, belə də olmalıdır. Axı keçən ilə 
nisbətən bu il insanların yarıdan çoxu 
vaksin olunub. Virus vaksin olunmuş 
insandan uzaq durmur ki. Ona görə 
bundan sonra peyvənd olunanlar ara-
sında yoluxma adi hala çevriləcək.

Birləşmiş Krallığın alimləri 2 elmi 
tədqiqatla peyvənd olunanların virusa 
yoluxma səbəblərini açıqlayıblar. 
Onlar sübut ediblər ki, vaksin olunan-
larla olunmayanların burnunda virus 
miqdarı və yükü heç də fərqlənmir, 
hər iki kateqoriya bir-birini yoluxdura 
bilər. Koronavirus əleyhinə vaksindən 
sonra yaranan immunitet–antitel 
göstəricisi 4-6 ay ərzində zəifləyib itir. 
Eyni zamanda, “Delta” ştammı dövr 
etməkdədir, o, vaksin baryerini aşır, 
antiteli zəifləmiş immunitet asanlıqla 
virusu keçirir.

İsrail alimləri sübut ediblər ki, 
ölkələrində “Delta” ştammının yayıl-
masının və yoluxmanın artmasının 
səbəbi də 2020-ci ildə vaksinasiya-
ya başlanmasından 6 ay keçdiyinə 
görə, 2021-ci ildə  peyvənd olunan-
ların immunitetinin zəifləməsi oldu. 
“Delta” dalğasında xəstəxanaya 
yerləşdirilənlərin 88 faizi yaşı 60-
dan yuxarı olanlar idi. Peyvənd 
gəncləri və orta yaşlıları ağırlaşma-
dan qorudu. Bu problem pandemiya 
müddətində bütün ölkələrdə olacaq. 
İmmuniteti zəifləmiş insanlar koro-
navirusun real qurbanıdır və hələ 

ki, xəstəxanalar tam boşalmayacaq. 
İsrailli mütəxəssislər bu yoluxma dal-
ğasında ağırlaşan və ölən xəstələrin 
80 faizinin vaksin olunmayan insan-
lar olduğunu bildiriblər. İmmunitetin 
zəifləməsi əlavə dozaların vurulma-
sını zəruri edir, növbəti 2-3 ildə nə 
qədər ki, virus aramızdadır, təkrar 
peyvəndlənmə də qüvvədə ola-
caq. Yaşı çox olanlar və immuniteti 
zəifləyənlər 3-6 ay ərzində təkrar 
doza almalıdırlar.

Son günlər koronavirusa yoluxma 
hallarında rəqəmlərdə müəyyən dal-
ğalanma, yüksəliş olması gözlənilən 
idi. Təhsil ocaqlarının fəaliyyətə 
başlaması və digər yumşalma 
tədbirlərinin tətbiqindən sonra artımın 
olacağı məlum idi. Lakin vaksinasi-
yanın aparılması sanitar-epidemio-
loji vəziyyəti nəzarətdə saxlamağa 
kömək edir. Klinik Tibbi Mərkəzin baş 
infeksionisti Fərrux Sədirov deyib ki, 
payız-qış mövsümü respirator infek-
siyaların aktivləşdiyi dövrlər olsa da, 
ötən il COVID–19 əleyhinə qorunma 
tədbirlərinin tətbiqi nəticəsində qrip 
və qripəbənzər viruslarla xəstələnmə 
halları dəfələrlə azaldı. İndiki dövrdə 
də həm peyvəndləmə prosesində 
aktiv iştirak, həm də fərdi qoruyu-
cu vasitələrdən düzgün istifadə qış 
mövsümü gəlsə, havalar soyusa, 
vətəndaşlar qapalı məkanlarda yığış-
salar da yoluxmada nəzərəçarpacaq 
artıma səbəb olmayacaq və vəziyyəti 
nəzarətdə saxlamağa kömək edəcək.

Qeyd edək ki, hazırda ölkəmizdə 
COVID–19 əleyhinə birinci mərhələ 
üzrə peyvənd olunanların  sayı 5 
milyona yaxınlaşır. Azərbaycanda 
bu günə qədər vurulan vaksinlərin 
ümumi sayı 9 milyonu, ikinci mərhələ 
üzrə vaksinasiya edilənlərin sayı 4 
milyonu ötüb. Hazırda ölkəmizdə 
revaksinasiya prosesi də aparılır. 
Son elmi-tədqiqatların nəticələrini 
və COVID–19 virusunun mutasiyaya 
uğramasını nəzərə alaraq, Səhiyyə 
Nazirliyi hər 2 doza vaksin almış 
risk qrupuna daxil olan vətəndaşları, 
xroniki xəstəliyi olanları, bütün tibb 
işçilərini və yaşı 50-dən yuxarı olan 
əhalini üçüncü – buster doza ilə 
peyvəndlənməyə çağırır. Bunun 
üçün indiyədək tətbiq olunan bütün 
vaksinlər istifadə oluna bilər.

COVID–19 infeksiyası əleyhinə 
peyvəndləmə prosesinin aparılması 

vacib profilaktik prosesdir. Peyvənd 
nəticəsində orqanizmdə formalaş-
mış immunitet infeksiyaya yoluxma 
ehtimalını azaldır və ya xəstələndikdə 
infeksiyanın yüngül keçməsini təmin 
edir. Kütləvi vaksinasiya pande-
miyanın aradan qalxması üçün 
yeganə çıxış yoludur. Buster doza ilə 
peyvəndləmə isə immuniteti daha da 
gücləndirir. Çünki vaksinasiyanın iki 
mərhələsində iştirak edən vətəndaşın 
bir müddət sonra immuniteti zəifləyə 
bilər. Belə olan halda, həmin şəxsin 
üçüncü dəfə qüvvətləndirici doza 
alması məsləhətdir.

Azərbaycan Tibb Universitetinin 
yoluxucu xəstəliklər kafedrasının 
mütəxəssis həkimi Rəna Həmzəyeva 
deyib ki, koronavirusa qarşı 
orqanizmdə yaranan anticisimlərin 
azalması digər xəstəliklərlə 
müqayisədə daha sürətlə baş verir: 
“Bu, üçüncü doza vaksinasiyanın 
vacibliyini şərtləndirir. Buster doza 
orqanizmdə olan anticisimlərin daha 
uzun müddət qalmasını təmin edir. Bu 
doza daha çox risk qrupuna daxil olan 
vətəndaşlara tövsiyə edilir. Yaşı 50-
dən çox olanlar, yanaşı xəstəliklərdən 
əziyyət çəkənlər və gün ərzində 
kütlə içində müxtəlif qruplardan olan 
vətəndaşlarla daha çox ünsiyyətdə 
olanlar risk qrupuna aiddirlər. Misal 
üçün, tibb və nəqliyyat işçiləri gün 
ərzində fərqli kateqoriyalardan olan 
vətəndaşlarla ünsiyyətdə olurlar. On-
ların koronavirusa yoluxma ehtimalı 
daha yüksək olduğuna görə buster 
doza ilə mütləq peyvəndlənməlidirlər. 
Lakin bir sıra iş yerlərində işçilər 
hər gün eyni insanlarla ünsiyyətdə 
olurlar. Belə vətəndaşlar üçün bir o 
qədər təhlükə yoxdur, yəni, iki doza 
peyvənd də kifayətdir. İstənilən halda, 
vaksinasiyadan keçənlər də qızıl qay-
dalara əməl edərək, sosial məsafəni 
saxlamalı və tibbi maskadan istifadə 
etməlidirlər”.

Mütəxəssisin sözlərinə görə, 
“Delta” ştammına yoluxan uşaqlar və 
yeniyetmələr arasında da ağırlaşma 
halları müşahidə edilir. Həm də ötən 
dövrlə müqayisədə belələrinin sayı 
daha çoxdur. Ona görə də, yanaşı 
xəstəliyi olan yeniyetmələrin də hər 
iki valideynin razılığı ilə buster doza 
almaları tövsiyə olunur.

Zərifə BƏŞİRQIZI, “Xalq qəzeti”

Yeniyetmələrin buster doza 
almaları tövsiyə olunur

USER 2
Машинописный текст
Xalq qəzeti.- 2021.- 20 oktyabr.- S.




